
永平吳高退保山海關復襲破大寧都指揮使朱鑑死房

寬叛降燕劉貞陳亨自松亭關來援亨叛襲貞降燕吳高

旣遁去燕兵追殺數千人遂議攻大寧諸將曰劉貞守松

亭急未易破安取道至大寧也且景隆必擾北平不如還

師徐圖之　文皇曰今劉家口徑趨大寧不數日可達兵

壯者悉聚松亭城守特老弱易敗耳拔城之日撫安家屬

則松亭之衆不降必潰北平高壘堅持而吾以大寧旣拔

之勢赴之必克之第行亡撓計貞亨聞有靖難兵急趨援

大寧亨向有二心大寧破遂欲附燕出貞不意襲之貞悔

曰吾失斷也不得已浮海還京於是松亭師潰諸驍將悉

降燕

　〈按朱鑑北平行都司指揮守大寧靖難兵至獨力戰多斬殺旣而不支死之　上聞之加卹典文皇檄中所謂〉

　〈凌遲萬段者卽鑑也〉

靖難兵以寧王還北平大寧旣拔　燕王駐師于城外遂

單騎入會寧王執手大慟惟訴窮蹙祈請甚切寧王爲之

草表陳謝居數日情好甚篤從官稍稍入城陰結諸胡幷

思歸之士皆許之旣行寧王餞送郊外伏兵擁寧王偕行

招諸胡及護衛官校戍卒皆從大寧城爲之一空靖難兵

自此愈盛寧府妃妾世子皆擕其財貨隨寧王還北平自

後大寧棄與垛顏諸虜其行都司𨽾于保定而京師東北

--

遂失一籓籬矣○李景隆帥師圍北平不克時景隆聞

燕王在大寧遂帥師渡盧溝橋喜曰不守此橋吾知其無

能矣遂薄城下築壘九門遣別將攻通州又結九營于鄭

壩村親督之以待　燕王之還令壘營人各爲戰非受命

不得輕動遂攻燒順成門燕府儀賓李讓與燕將梁銘等

拒守甚力世子嚴肅部署選勇士夜縋城砍營南軍擾亂

退營十里惟都督瞿能勇奮與其二子帥精騎千餘殺入

張掖門銳不可當顧後軍不繼乃勒兵以待景隆忌能成

功使人止之候大軍同進城中于是連夜汲水灌城天寒

水結明日南軍雖欲登城不可得矣　燕王至會州𥳑閱

將士立五軍命都督指揮張玉將中軍朱能將左軍李彬

將右軍徐忠將前軍房寬將後軍軍各置左右副將以大

寧歸附之衆分𨽾各軍

十一月庚子靖難兵及李景隆戰于北平景隆敗走還德

州時景隆日夜戒嚴士卒植戟立雪中凍死及墮指者甚

衆　燕王諜知之謂諸將曰違犯天時自斃其衆吾不勞

而勝矣景隆遣都督陳暉領哨騎渡白河　燕王帥精騎

薛祿等追擊之暉敗復悉銳攻一營莫有救者遂連破七

營遂逼景隆營張玉等列陣而進至城下城中亦出兵內

外交攻景隆不能支宵遁翌日九壘猶固守北兵破其四

